
Nuwe lewe uit 
vernietigende vuur. 
Chaos neem nuwe 
lewe aan in Amalie 

von Maltitz se  
studio na 'n brand.

Sit jy met 'n 
klein tuin, en 

wonder watter 
inheemse bome  
mens kan plant?  

Daar is baie opsies!

"Knetterende aksie, 
spanning en op-

winding". Hou asem 
op met die lees van 
Dibi Breytenbach 

se Buit.

Ons roep leerders 
van Afrikaans: Daar 

is nou 'n aanlyn 
olimpiade wat jou 

dors vir kompetisie 
sal les!!  

Of jy dit nou brood-
poeding of melktert 

noem: hierdie is 
ware gemakskos, 
ideaal vir die koue 

weer wat op pad is..

Ons probeer kop of 
stert uitmaak van 

hoe die families op 
Ouplot nou éíntlik 

aanmekaar pas.

Liewe Leser
’n Besoek aan die bekende beeldhouer, 
Amalie von Maltitz, laat jou in 
verwondering oor hoe sy dít wat sy by haar 
pa geleer het, in haar eie lewe toepas.  
“... jy maak dadelik ‘n ander plan en gaan 
aan met jou lewe.” Só kon Amalie, met 
haar ervare kunstenaarsoog, nuwe lyne en 
vorms sien in die gesmelte voorwerpe ná 
’n brand in haar ateljee, Stalhuis Studio. 
Bl. 3

’n Mens hoef nie die vreugde van 
tuinmaak prys te gee wanneer jy hoor jy 
mag net inheemse bome en struike in jou 
nuwe kleiner tuin plant nie. As dit boonop 
privaatheid moet bied maar nie die 
plaveisel lig nie, moenie moed verloor nie. 
Ons het raad met inheemse bome vir die 
kleiner tuin, waarvan sommige ook goed 
in potte sal aard. Bl. 8

Leerders is opgewonde om deel te neem aan 
aanlyn olimpiades. Vir die eerste keer in Suid-
Afrika is daar nou ’n aanlyn Afrikaans Eerste 
Addisionele Taal Olimpiade vir junior en senior 
leerders.

Met die doel om onderwysers en leerders se 
liefde vir Afrikaans aan te moedig, sluit dit 
onder meer taalkunde, letterkunde, poësie en 
toesprake in. Bl. 13

Indien jy een van die onlangse uitgawes van  
Sonder Seëls misgeloop het, kan jy dit aflaai by  
www.sonderseels.co.za. Om met ons te gesels, 
stuur ’n e-posboodskap na  
kontak@sonderseels.co.za.

Geniet Sonder Seëls! 
Groete

Lilla du Preez | 15 Mei 2023

Inhoud

Pallinghurstweg in Westcliff is 
bekend vir sy ou herehuise op 
uitgestrekte erwe wat dateer uit 
die welvarende era sedert die laat 
19e eeu. Toe Amalie se huurder 
alarm maak toe sy die vlamme sien 
en glas hoor breek uit die ateljee, 
het die brandweer verbasend 
vinnig opgedaag. Die sekuriteit wat 
die strate patrolleer was ook op 
en wakker en danksy al die hulp is 
die brand gou geblus. Die gebied 
met sy talle huise wat as historiese 
gedenkwaardigheid verklaar is, het 
juis vroeër een van die Herbert 

vernietigende vuur
Inspirasie uit

Baker ontwerpte houthuise in ’n 
oogwink in ’n brand verloor. 

“Ek raak so benoud as ek sien 
hoe mense se huise vol kabels is 
soos toestelle aan muurproppe 
gekoppel is. Dis hoe kortsluitings 
brande veroorsaak,” is Amalie 
se woorde toe ek by die Stalhuis 
Beeldhou ateljee se deur instap. Die 
ateljee is in die buitegebou van die 
imposante woning langsaan wat 
destyds die perdestal en waenhuis 
was. Amalie beduie entoesiasties 
na die oorblyfsels van houers vol 

Bo: Gedeeltes 
van haar register 
oor die 16 jaar 
se oondwerk op 
geskroeide plank 
en word nou 
agter perspeks 
bewaar

Regs: By die 
Wounded 
Warrior in haar 
tuin in 2022

Vir enige kunstenaar is ’n brand in jou ateljee die grootste denkbare 
ramp wat jou kan tref. Vir die bekende beeldhouer, Amalie von 
Maltitz, was die opstaan uit die as ’n skeppende inspirasie. Die 
Sondagoggend-brand in Augustus 2021 weens ’n kortsluiting in 
bedrading tussen twee oonde in haar ateljee, het ’n deel van die 
area se inhoud verskroei, gesmelt, met roet bedek en misvorm. 

Wilna Matthee het Amalie besoek in haar STALHUIS STUDIO in 
die geskiedkundige deel van Westcliff, Johannesburg.



Kunstenaar

kunsbenodigdhede, boeke, en 
allerhande toerusting wat gesmelt, 
berook en verfrommel is in die brand. 
“Almal vra wanneer maak ek skoon 
en ruim op. Maar ek is gefassineerd 
met wat gebeur het en hoe dit lyk. Ek 
noem dit my installation wat die hitte 
van die brand vir my gemaak het,” 
begin sy verduidelik. 

Dit neem mens ’n paar minute 
om die binnekant van die ateljee, 
met sy oorspronklike klipvloer en 
klipmure wat geslyt is deur die 
eeuelange aktiwiteite, waar te neem. 
Kunstenaars se skeppende werkplek 
laat gewoonlik enige minimalis-
entoesias se nek stokstyf staan.

Chaos neemvorm aan
Dan begin Amalie verduidelik en wat 
vir die leek soos uiterste chaos lyk 
begin vorm aanneem en in plek val 
en ’n mens kyk verwonderd na hoe 
items wat deur ’n smeltkroes was kan 
sin maak. “Wat my na die skok van die 
brand gered het, was dat ek daardie 
Sondag ’n ete-afspraak saam met 
vriende gehad het. Met die geselsery 
kon ek kalm raak en met die terugkom 
daarna was ek rustig toe ek in die 
ateljee instap. Ek kon meer objektief 
kyk na die omvang van die skade en 
dinge in ’n ander perspektief sien.” 
Met haar ervare kunstenaarsoog, 
geslyp deur jarelange betrokkenheid 
in die kunswêreld, kon sy waardering 
kry vir hoe anders haar ateljee se 

inhoud daar uitsien. Die abstrakte 
beeldhouer-instink sien nuwe lyne 
en vorms en kontras in gesmelte 
voorwerpe wat voorheen daagliks 
op die houtrakke reggestaan het in 
’n ander vorm en met ’n spesifieke 
doel.

”Dis ongelooflik fassinerend hoe 
die materiale gereageer het. Al 
die plastiek het gesmelt en nou 
weet ek nie meer wat is al hierdie 
oksiede nie. Ek het probeer om 
daarvan te gebruik om te sien wat 
kan ’n mens daarmee maak. Nou 

Gesmelte polistereen uit die dak 
saamgebind in ’n nuwe gedaante

Links bo: Twee  kleurvolle nuwe 
vuurwerke uit materiaal van die 
installasie hou ’n wakende oog oor 
die Sipres houtbeeld uit 1980

Bo: Gesmelte perspeks van die 
muurhorlosie kry nuwe status teen 
hout agtergrond



Tyd om aan te gaan
Om aan te gaan met jou lewe is skynbaar geanker 
in die Von Maltitz familie. Haar pa, dr. Adrian von 
Maltitz, wat ’n myningenieur was, het in sy leeftyd 
tragiese ervarings met vuur gehad. Hulle plaashuis 
naby Dewetsdorp het afgebrand. “Dit was toevallig 
ook op ’n Sondagoggend. Die plaasbestuurder 
het na ons huis in Pallinghurstweg gebel met die 
nuus. Twaalfuur die dag is my Pa toe op ’n vliegtuig 
Bloemfontein toe. Hy het gaan kyk na die plaashuis 
en besef niks kan gered word nie en dadelik beplan 
om die ander kleiner huis op die plaas te laat inrig. 
Hy was toe al in sy tagtigs maar het aangegaan 
asof hulle pas getroud is. Dis hoe my pa op sy 
stil manier was, jy maak dadelik ’n ander plan en 
gaan aan met jou lewe. Dít is wat ek by my pa 
geleer het.” Amalie het lank ná die brand toe die 
meeste goed al opgeruim is in die plaashuis gaan 
rondsnuffel en met oorblyfsels kunswerke geskep.

Kunstenaar

Foto's kloksgewys vanaf heel links: 
’n Geskroeide lap in die ateljee, hang 
nog net daar...as ’n kunswerk.

Kunsmateriaal en -gereedskap is 
saamgesmelt en verwring tot nuwe 
vorm en tekstuur

Die brand het die meeste skade in 
dié deel van die ateljee aangerig.  Dis 
nou die Installasie, waar Amalie idees 
kry vir nuwe werke. Die gesmelte 
elektriese draad waar die kortsluiting 
was, kry ’n ereplekkie.

Die boeke met  waardevolle inligting 
en rekords staan styf teen mekaar en 
het min skade opgedoen

ontdek ons hierdie pragtige turkooisoksied en al die studente 
wil dit nou graag gebruik,” lag Amalie. Sy het talle van die 
oorblyfsels van die brand soos stukke polistereen uit die dak 
of ’n dakteël of geskroeide plank begin aanwend om nuwe 
beeldhouwerke te vorm saam met ander voorwerpe soos 
gesmelte glas, perspeks of plastiek. “Wat so interessant is, is 
hoe baie van die goed net skielik bymekaar pas en in ’n nuwe 
gedaante aangewend word. Die muurhorlosie van plastiek 
het gaan staan en ’n gesmelte stuk het afgeval. Ek het dit 
gebruik in een van my werke,” verduidelik sy. En terloops die 
horlosie het na ’n dag of wat weer net begin loop asof die tyd 
nou weer reg is om aan te gaan.



“How about some flying lessons, Girl?” 
Dit was pa Adrian se vraag aan Amalie toe sy 
29 jaar oud was. “Ek het nooit daaraan gedink 
nie, maar ek het altyd my pa gehelp in die 
werkskamer en ek dink hy het besef ek het dalk 
’n aanvoeling daarvoor.” Die vlieglisensie het 
deure oopgemaak en sy is gekeur as vlieënier 
Algemene Diens vir die Lugmag se Kommando 
Eskader “Ek dink die dissipline en ervaring 
as vlieënier het bygedra om my reg in te stel 
om altyd paraat te wees om noodsituasies 
te kan hanteer en onverwagse verwikkelinge 
reg te kan benader. Mens doen dit dan later 
outomaties met alles wat op jou pad kom.”

Safaritoere
Haar lidmaatskap van die NINETY-NINERS 
klub vir vrouevlieëniers, wat deur Amelia 
Earhart en ander Amerikaanse vroue gestig 
is, het vir haar deure oopgemaak om met 
haar kommersiële vlieglisensie safaritoere 
te onderneem. Sy bedank toe uit haar pos 
as kurator van RAU se kunsgalery. “Dit was 
heerlik om na buurlande te vlieg en ’n groot 
avontuur om met toeriste soms tussen diere 
op die landingstrook te moes land. “Bietjie 
senutergend as jy nie weet wat die diere gaan 
doen nie,” onthou sy. 

In 2005, toe sy 65 jaar oud was, het sy ophou 
vlieg vir die lugmag en geleidelik op aanvraag 
in haar Stalhuis Studio begin klasgee.

Stalhuis
Die Stalhuis ateljee is ’n gewilde bymekaarkomplek vir studente wat 
onder Amalie se ervare oog die vryheid geniet om hulle eie werke 
te skep. “Ek laat hulle toe om hulle eie styl te ontwikkel en uit te 
leef sonder om noodwendig my werk na te boots. Hulle raak soos 
my familie.” Haar ateljee is vol halfvoltooide modelle en beelde wat 
in verskillende fases is. Die brand het skynbaar niks tot stilstand 
gebring nie. Hoewel die studente besig was om werke gereed 
te kry vir ’n uitstalling tien dae later, kon van die finale vuur in ’n 
ander kunstenaar se ateljee gedoen word. Beeldhouers ken vuur 
en met twee oonde in die hoek van die ateljee is vuur deel van die 
skeppingsproses. 

Vir Amalie is daar groot dankbaarheid vir die genade dat die brand in 
die ateljee nie haar voertuig, wat langsaan geparkeer staan, of haar 
huurder se ateljee met al die voorraad in puin gelê het nie. Die twee 
ou staatmaker-oonde het die brand so tussen hulle lywe vasgehou 
totdat ’n tuinslang deur die stukkende venster die spulletjie met 
water bygedam het. “Ons moes die oonde met nuwe kabels en 
meganismes toerus as gevolg van die skade. Ek mis die ou stelsel. 

Kunstenaar

Bo: Die stalhuis, 
geneem vanaf die 
beeldetuin (detail 
links)

Amalie by haar Pa, dr Adrian 
von Maltitz, toe sy haar MA 
graad in Kunsgeskiedenis aan 
die destydse RAU behaal het

Nou is dit meer gesofistikeerd en 
ingewikkeld.”

Op ’n baie jong 82 jaar is Amalie ’n 
sprekende voorbeeld van wat gebeur 
wanneer mens jou kanse benut en 
van jongsaf voluit lewe en sorg dat jy 
blootstelling kry. Na haar BA-graad 
in Kuns by Michaelis in Kaapstad het 
sy verder gaan studeer in Duitsland. 
Nie te lank of sy kry ’n beurs om vir 
’n maand in Sienna, Italië te studeer. 
Terwyl sy Italiaans geleer het, raak sy op 
aanbeveling betrokke by ’n kursus wat 
die Bauhaus-filosofie toepas. “Dit het my 
’n groot hupstoot gegee en tot vandag 
toe gebruik ek die Bauhaus-benadering 
in my eie werk en die klasgee.” 

Nadat sy ophou vlieg het, kon Amalie 
meer aandag aan haar eie beeldhouwerk 
gee. “Ek het ontdek dat ek geweldig 
ontwikkel het, want nou kyk ek na goed 
en moet beskryf wat daar aangaan en 
wat ek verder moet doen.” As sy terugkyk 
op haar lewenspad is daar ’n groot insig 
en openbaring hoe dinge in plek val. 

Amalie se pa, dr. Adrian von Maltitz, 
was die derde eienaar van die 
imposante historiese huis, Ye Rokkes, 
wat in 1902 voltooi is en aan John 
Jolly, die Stigtingsdirekteur van 
Premier Diamantmyn behoort het. 
Die argitekte was Aburrow en Treeby. 
Die tee-invoerder, F Glenton het 
die huis later by hom gekoop. Dr. 
Von Maltitz was ’n myningenieur, 
president van die Kamer van 
Mynwese in 1963-1964 en ook ’n 
stigterslid van die Randse Afrikaanse 
Universiteit. Sy vrou Gerda was ’n 
bekende skilder wat internasionaal 
uitgestal het. Die buitegeboue 
op die uitgestrekte perseel van 
Pallingstraat 28, Westcliff, het die 
perdestalle, die waenhuis en ook 
blyplek vir die koetsier ingesluit. Die 
tweeverdieping gebou is in 1960 

omskep in die Stalhuis met twee  
wooneenhede. Die perdestalle 
het die kunsateljee geword vir Ma 
Gerda en later ook vir Amalie. Die 
biljartkamer in die hoofwoonhuis is 
ook vir sowat vyf dekades deur die 
ander dogter, Alida van Deventer,  
benut waar sy as marionetmeester 
uitvoerings aangebied het. Die 
hoofhuis het deur die jare nuwe 
eienaars gekry. Amalie bly nou al 44 
jaar in Stalhuis. Na haar pa se dood 
het haar ma in die een wooneenheid 
gebly tot haar dood.  Beide huise is 
tot historiese gedenkwaardigheid 
verklaar.  Die hoofhuis is binne 
heeltemal  gemoderniseer en 
het sy Victoriaanse atmosfeer 
verloor. Die imposante trap in die 
ingangsportaal het altyd besoekers 
na hulle asem laat snak.

Agtergrond oor  
28 Palinghurst

“Niks is tydmors nie 
en elke ervaring en 

blootstelling vorm jou en 
maak jou wie en wat jy is.”

Grootnoemnoem | 
Carissa macrocarpa 
Grootnoemnoem, ’n immergroen struik wat 
vinnig groei, is vrugtevretende voëls se droom. 
Dit het donkergroen blare en wit blomme met 
’n soet geur, en dra groot helderrooi vrugte 
in oorvloed.  Die struik het nie ’n aggressiewe 
wortelstelsel nie en reageer goed op snoei. 
Dit is dus geskik vir ’n klein tuin, hetsy om 
voëls te lok of om ’n onooglike muur af te 
skerm. Carissa macrocarpa groei nie hoog nie 
- miskien 2 m - en sal eerder spreidende takke 
ontwikkel. Grootnoemnoem kan ligte ryp 
hanteer en is matig droogtebestand. 

Planne vir
kleiner tuine 
Sit jy hande in die hare oor die 
voorskrifte van jou nuwe kleiner 
woning en kleiner tuin dat slegs 
inheemse bome toegelaat word, of 
selfs dat plante – bome ook! – slegs 
in houers geplant mag word? Soos 
in die Mei-uitgawe van Sonder Seëls 
genoem, fokus ons nou op inheemse 
bome vir die kleiner tuin, waarvan 
sommige ook in houers sal aard.

Bome en struike wat privaatheid 
bied, maar nie plaveisel sal lig, die 
huis se dak beskadig of die winterson 
wegkeer in ’n kleiner tuin nie, is 
groot in aanvraag. Ons het gaan 
kers opsteek by dr. Piet Stoker van 
Treeshop wat spesialiseer in die 
kweek van inheemse bome. 

Vir die doel van die 
artikel volg ons die  
riglyne soos aangedui  
in Treebook 

Baie klein tuin: 
ongeveer  
25 vierkante meter 
Klein tuin: ongeveer  
100 vierkante meter

Alle foto's © TreeShop en TreeBook

https://www.treebook.online/
https://www.treebook.online/

Kleinblaardrakeboom | 
Dracaena mannii 
Die kleinblaardrakeboom is 
immergroen, groei middelmatig 
vinnig en is effens koudgevoelig. 
Hierdie boom met sy interessante 
multi-stam groeiwyse reageer 
goed op snoei, maar weens sy 
aggressiewe wortelstelsel is dit 
raadsaam om dit in ’n groot pot 
te plant. Die boom word nie baie 
groot nie, en dra mooi, geurige 
blomme wat ontwikkel in helder 
oranje vrugte. Laasgenoemde bly 
lank aan die boom.

Laventelboom | 
Heteropyxsis natalensis
Die Laventelboom word nie baie 
groot nie en is een van die beste 
bome vir ’n klein tuin. Dit het nie 
’n aggressiewe wortelstelsel nie, 
is bladwisselend en groei redelik 
vinnig.  As die Laventelboom se 
blare gefrommel word,  gee dit ’n 
aangename laventelgeur, vandaar 
die Afrikaanse naam. Die boom 
vertoon pragtige herfskleure en 
is ook ’n plesier vir die oog met sy 
heldergroen, vars lenteblare. Die bas 
van Heteropyxsis natalensis skilfer 
van tyd tot tyd af om ’n pragtge wit 
stam en takke te vertoon, soortgelyk 
aan die uitheemse Luiperdboom. 
Die boom aard baie goed in ’n 
houer en reageer goed op snoei. 
Die Laventelboom is rypbestand en 
matig droogtebestand.

Kleinkoraalboom | 
Erythrina humeana 
Die Kleinkoraalboom, ook 
bekend as die Dwergkoraal, is ’n 
klein, kompakte, bladwisselende 
boom wat gekenmerk word 
aan sy pragtige groot, dieprooi 
blomme. Die boom word nie 
groot nie en is dus ’n uitstekende 
keuse vir die klein tuin. Dit het ’n 
knolagtige wortelstelsel wat matig 
aggressief is, maar dit aard in ’n 
houer. Dit kan twee tot selfs drie 
maal per seisoen blom. Wanneer 
die peulvrugte van die boom 
oopsplit vertoon dit helderrooi 
sade. Die Kleinkoraalboom is 
matig rypbestand en ook ietwat 
droogtebestand. 

Stamvrugboom | Englerophtum magalismontanum 

Swartbasboom | Diospyros whyteana 

Kurkbosboom | Mundulea sericea
Die kurkbosboom is rypbestand en matig 
droogtebestand. Dit is ’n klein, halfbladwisselende 
boom met ’n informele groeiwyse. Die boom word 
gekenmerk aan sy silwergrys blare en kurkagtige stam. 
Sy wortelstelsel is nie aggressief nie. Mundulea sericia 
vertoon pragtige trosse pers blomme, gewoonlik 
na goeie reën. Die boom word nie groot nie en aard 
uitstekend in ’n houer, dus ’n uitstekende keuse vir ’n 
klein tuin. Kurkbos is ook ’n gewilde bonsai spesie.

Mei 202310

Swartbas met sy donkergroen 
glansblare kan strawwe ryp 
weerstaan maar nie droogte 
nie. Dit is ’n immergroen boom 
wat stadig groei, en word somtyds 
ook as struik geklassifiseer. Die 
swartbas word nie baie groot nie 

en aard goed in ’n houer. Diospyros 
whyteana is tweeslagtig en die vroulike 
bome dra aanskoulike rooi vrugte. 
Gebruik swartbas as ’n fokuspunt in die 
klein tuin, of as skermplant. Diospyros 
whyteana se wortelstelsel is nie 
aggressief nie, en is ’n gewilde bonsai.

Die stamvrugboom dra heerlike eetbare vrugte aan sy stam, 
vandaar die naam. Dit is ’n immergroen boom  wat stadig 
groei. Die kleur van die bo- en onderkant van die blare verskil 
beduidend, wat die boom besonder aantreklik maak. Stamvrug se 
wortelstelsel is nie aggressief nie en die boom word ook nie groot 
nie. Dit is dus ’n ideale kandidaat vir die klein tuin. Die boom aard 
goed in ’n houer. Stamvrug kan matige ryp weerstaan en is matig 
droogtebestand. 

Bronne: Treeshop : https://www.indigenoustrees.online/ •  Treebook: https://www.treebook.online/

Bosveldkatjiepiering | Gardenia volkensii 
Die bosveldkatjiepiering is ’n klein, stadig groeiende 
bladwisselende boom. Kenmerkend van hierdie maklike groeier 
is die opvallende welriekende blomme. Die blomme hou net 
vir een dag, teenoor die groot vrugte wat vir ’n lang tyd aan 
die boom gedra word. Met sy nie-aggressiewe wortelstelsel 
en digte, netjiese groeivorm is die bosveldkatjiepiering ’n 
uitstekende keuse vir die klein of baie klein tuin. Dit aard goed 
in ’n houer, is rypbestand en kan matige droogte weerstaan. 

Klokkiesvals- 
katjiepiering | 
Rothmannia globosa 
Ook September-bells genoem, dra die 
klokkiesvalskatjiepiering klokvormige wit blomme 
wat ontwikkel in ronde groen vruggies, wat lank aan 
die boom bly. Dit is ’n immergroen, medium tot 
klein grootte boom met ’n medium groeitempo. 
Klokkiesvalskatjiepiering kan ligte ryp weerstaan, en met 
sy nie-aggressiewe wortelstelsel is dit geskik vir die klein 
of baie klein tuin. Met sy digte, kompakte groeivorm 
reageer die boompie goed wanneer dit gesnoei word. 
Gee matig water dwarsdeur die jaar.

Bloutaaibos |  
Searsia zeyheri 
Met sy pragtige blougrys blare 
is die bloutaaibos die ideale 
boom vir kleurkontras in die 
tuin. Dit is boonop ’n geharde, 
matig vinnige groeier en semi-
bladwisselend. Searsia zeyheri 
onderskei tussen manlike en 
vroulike bome. Die vroulike 
bome dra aantreklike trosse 
rooibruin vrugte wat voëls 
lok. Die bloutaaibos het nie ’n 
aggressiewe wortelstelsel nie, 
en kan suksesvol aangeplant 
word om ’n onooglike muur 
af te skerm in ’n klein tuin. 
Hierdie maklike groeier 
reageer goed op snoei, wat 
groei sal aanwakker. 

https://www.indigenoustrees.online/
https://www.treebook.online/
tel:0845041775

CITY Gifts, Babies & Toys

Besigheidsure

Maandae – Vrydae  09:00–18:00
Saterdae 09:00–17:00
Sondae 09:00–14:00
Vakansiedae 09:00–14:00

Tel: 012 991 6231/2/5 • E-pos: citygifttoys@mweb.co.za  
Facebook: /City-Gifts-and-Toys

Winkel 4.1 Atterbury Value Mart, Faerie Glen, Pretoria

ONS IS LANGS BUILDERS WAREHOUSE

Atterbury Value Mart
Kinderspeelgoed • LEGO
Geskenke vir mans • Kombuisware 
Noritake • Maxwell & Williams

Alle babaprodukte 20% - 30% korting

mailto:citygifttoys@mweb.co.za
https://www.facebook.com/people/City-Gifts-and-Toys/100069454163626/

Die bekende skrywer, Karin Brynard, beskryf hierdie eietydse 
spanningsverhaal deur Dibi Breytenbach as “knetterende aksie, 
spanning en opwinding.” Dibi verskuif alle grense vir Afrika-lektuur.

soos hulle afgespreek het. Sy is 
nie haar beste self nie aangesien 
sy die oggend sleg geval het toe 
’n voertuig haar byna raakgery het 
terwyl sy gedraf het. Toe Markus 
egter nie hulle afspraak nakom nie, 
het vrae begin ontstaan.

Intussen verdwyn twee bekende 
inwoners van die omgewing. Toe 
die nuus bekend raak dat Markus 
en Domingos deur die Polisie 
gesoek word as verdagtes van 
moord, besef Phoebe dat sy die 
storie moet jaag. Haar redakteur 
dink egter sy is te junior vir so ’n 
groot nuusstorie. Sy laat haar egter 
nie stuit nie.

Sy roep die hulp in van ’n 
veiligheidskontrakteur, Paul 
Fryer, om haar na Cabo Delgado 
te vergesel in die hoop op ’n 
eksklusiewe storie. Nie sy of Paul 
weet presies waarvoor hulle hulle 
inlaat nie.

BUIT 
Die vinnige pas van die verhaal 
en die skrikwekkende gebeure 
is voorwaar ’n wenresep vir Dibi 
Breytenbach. Die skrywer is bedags 
’n regsgeleerde wat hard veg in 
die hof vir die regte van kinders. Sy 
sê egter sy kan nie haar dag begin 
sonder om eers ’n paar duisend 
woorde te skryf nie. En hoe meer 
lyke hoe beter. Dibi was dapper 
om hierdie gelooflike boek te 
skryf. Wees dapper genoeg om dit 
te lees. Sy is reeds besig om die 
opvolg te skryf.

Dibi  
Breytenbach

Dis ’n boek wat jou omtrent 
jou asem laat ophou en jou laat 
vergeet van die kos op die stoof. 
Ek was van die eerste sin van die 
proloog vasgevang en het die boek 
in een sitting gelees.

Markus Gerlach en Domingos 
Magadzi is ’n gedugte 
teenstropingspan wat veral die 
renosters en olifante in die Kruger 
Wildtuin beskerm. Toe hulle twee 
stropers betrap wat op hulle 
losbrand, skiet hulle terug. Dis eers 
toe hulle sien wie die twee lewelose 
stropers is, dat hulle besef hulle 
moet op die vlug slaan ter wille van 
hulle eie veiligheid. Hulle vlug te 
voet deur die wildtuin en ontsnap 
in Mosambiek in. Elke oomblik van 
hulle bestaan, is skielik ’n stryd om 
oorlewing.

Terselfdertyd maak Phoebe Maritz, 
’n kleindorpse joernalis, gereed om 
Markus by ’n eetplek te ontmoet 

Tina Swiegers, mede-eienaar 
 van Boekeplek & Kuierstoep, 

 Aureliastraat 658, Garsfontein

https://www.facebook.com/boekeplek/


Sonder Seëls | Afrikaans

Mei 202314

“Afrikaans onderwysers is van 
die beste in die land en hulle 
passie en betrokkenheid is baie 
indrukwekkend,” sê prof. Tracey 
McKay van die nie-winsgewende 
organisasie, Olympus, wat 
spesialiseer in aanlyn onderrig. 

Prof. McKay, ’n voormalige 
onderwyser, is dosent in geografie 
en omgewingsbestuur aan UNISA. 
Olympus is al sedert 2017 in bedryf 
toe ’n aanlyn geografie olimpiade 
vir hoërskoolleerlinge vir die 
eerste keer aangebied is. Dit is 
goedgekeur deur die nasionale 
departement van wetenskap en 
tegnologie wat leerlinge ook in 

staat stel om aan internasionale 
olimpiades deel te neem. Die 
aanlynproses is so gewild dat ’n 
geskiedenis olimpiade ook die lig 
gesien het.

Hierna het die aanvraag vir 
’n aanlyn Afrikaanse Eerste 
Addisionele Taal Olimpiade 
ontstaan. Vir prof. McKay en haar 
span, Greg Bengis en Milton 
Milaras, was die uitdagings van 
’n aanlyn proses reeds deeglik 
onder die knie en kon hulle verlede 
jaar vir die eerste keer die junior 
olimpiade vir leerlinge aanbied. 

“Daar is verskillende aspekte van 
die omvattende skoolleerplan 

Aanlyn
Olimpiade

Olimpiades is baie gewild want dit gee leerlinge kans om hulle kennis 
te toets en terselfdertyd mee te ding. Vir die eerste keer in Suid-Afrika 
is daar nou ’n aanlyn Afrikaans Eerste Addisionele Taal Olimpiade vir 
junior en senior leerlinge.

Op 30 Mei kry die Senior Afrikaans Eerste Addisionele Taal 
leerlinge van alle skole in die land 
kans om hulle kennis te toets. Die leerlinge kry twee uur tyd 

om Die Afrikaans Nasionale Kompetisie, kortweg DANKie2, te 
voltooi. Die inhoud is gebaseer op 
die verskillende elemente in die 
Afrikaans leerplan. Twee Afrikaans 
onderwysers is verantwoordelik 
vir die opstel van die dertig vrae 
en die finale vraestel word ook 
deeglik gemodereer.



wat in die vrae aandag geniet om die 
deelnemers se kennis te toets,” sê een 
van die onderwysers, Heila Crous van 
die Engelse skool, McAuley House, in 
Johannesburg. Dit sluit onder meer 
taalkunde, letterkunde, poësie en 
toesprake in. Die formaat van die vraestel 
is hoofsaaklik keusevrae.

Moeilikheidsgraad 
Die vrae word ook in verskillende 
moeilikheidsgrade gestel wat die sterker 
en swakker leerlinge geleentheid gee om 
geëvalueer te word. Wanneer die span 
van Olympus die assessering doen, word 
dit ook in ag geneem, en elke deelnemer 
kry ’n sertifikaat volgens prestasie. Daar 
word nie punte toegeken nie. Prof. McKay 
sê die statistiek wat hulle hou oor die 
resultate help ook om te besluit wanneer 
die tydsduur wat toegelaat word vir sekere 
vrae aangepas moet word. “Olympus se 
oogmerk met die verskillende olimpiades 
is om onderwysers en leerlinge se 
liefde vir ’n taal of vak aan te moedig en 
om erkenning te gee vir die prestasie. 
Ons bestuur die olimpiades met die 
doel om leerlinge ook kans te gee om 
toelating tot internasionale olimpiades 
te kry. Dalk moet ons ook daaraan dink 
om die Olimpiade vir Afrikaans Eerste 
Addisionele Taal op ’n internasionale vlak 
te kan aanbied,” sê prof. McKay.

Opgewonde om deel te neem 
Heila Crous sê die leerlinge is oor die algemeen opgewonde om 
deel te neem aan so ’n olimpiade. “Hulle raak ook maar verveeld met 
die gewone skoolwerk en die afwisseling om op só manier te kan 
meeding, maak hulle opgewonde. Die onderwysers self geniet ook 
die uitdaging wat dit aan hulle leerlinge stel.” Heila se waarneming 
is dat die leerlinge wat wel aan die Olimpiade deelneem, trots is en 
spesiaal voel en graag weer wil kompeteer. “Die waagmoed om so 
iets aan te pak gee hulle selfvertroue en baie ouers besef dat hulle 
kinders se vaardigheid met Afrikaans as tweede taal hulle ’n beter 
kans gee wanneer hulle later die arbeidsmark betree.“ 

Die olimpiade word gewoonlik in ’n rekenaarsentrum by die skool 
aangebied en daar is ’n embargo op die vraestel. Die leerlinge 
betaal R50 om deel te neem. Tot dusver het vyf duisend leerlinge 
al die verskillende aanlyn olimpiades voltooi. Volgens prof. McKay 
is daar ander gratis aanlyn produkte beskikbaar maar die kwaliteit 
word bevraagteken. Die span het al soveel voorbereidingswerk 
gedoen om ’n goeie kwaliteitproduk te lewer dat hulle 
ook die moontlikheid vir olimpiades 
in geowetenskappe en 
lewensoriëntering ondersoek. 
“Daar is reeds internasionale 
belangstelling om iets soortgelyks 
vir geografie wêreldwyd te 
ontwikkel,” sê sy.

Natuur

Meer inligting oor  Olympus aanlyn onderrig,  is beskikbaar by  
https://olympus.org.za

https://olympus.org.za

Bestanddele
 y 5 dikkerige snye 
witbrood

 y 1 liter melk
 y 5 eiers
 y 250 ml witsuiker
 y 25 ml vlapoeier
 y 5 ml vanieljegeursel
 y Knypie sout
 yGemaalde kaneel
 y Klontjies botter

Metode
 y Voorverhit die oond tot 180 °C en smeer ’n oondbak 
van 30 x 20 x 5 cm.

 y Sny die broodkorsies dun af.
 y Plaas die brood in ’n mengbak, skink die melk oor en 
laat staan totdat die brood lekker sag geweek is. 

 yMaak die brood baie fyn deur dit met ’n stokmenger 
binne-in die melk te klits.

 y Voeg die eiers, witsuiker, vlapoeier, sout en 
vanieljegeursel by en klits alles saam tot goed 
gemeng.

 yGiet in oondbak, strooi kaneel oor en stip met 
klontjies botter.

 y Bak vir ongeveer 30 minute of tot gestol. 
 y Sit louwarm voor. Lewer 8 porsies.
 y Die poeding word stywer wanneer dit na die 
bakproses ’n rukkie gestaan het. 

 Amper- 
melktertpoeding 

Hy is familie van die melktert, maar onder die naam broodpoeding spoor 
ons hierdie resep op uit ’n ou-ou tydskrif. Noem hom wat jy wil, maar hierdie 
is ’n ware wenner met eenvoudige bestanddele en moeilik om te misluk.

Nonnie

Fiela

Strepies

Die stamboom-intriges 
van Rampie et al

Stamvader:
Rampie

Bollatjie
Geb. 2018

17
Die menings uitgespreek in Sonder Seëls is nie noodwendig dié van die redakteur of Essence Kommunikasie nie. Artikels en rubrieke word uitsluitlik vir 
inligtingsdoeleindes gepubliseer en daar kan nie daarop gesteun word as deskundige raad nie. Die produkte en dienste wat geadverteer word, bevat 
die inligting wat die adverteerder verskaf. Sonder Seëls aanvaar nie aanspreeklikheid vir die akkuraatheid en/of gehalte van produkte en dienste nie.17

mirabilis Pertinax

• fortis •

Nina 
Geb. 2014

Bokkiedonkie 
Geb. 2019

Blokkies 
Geb. 2014

Panini 
Geb. 2018

Vlokkies 
Geb. 2016

Rampie wil ons altyd graag 'n rat voor die oë draai 
en dit laat blyk dat hý die groot Petoors tussen al 
die donkies is. 'n Deeglike kyk na die stamboom (of 
stamspinnerak) van al die huidige en voormalige 
inwoners van Ouplot, maak dit egter duidelik dat  
die matriarge Fiela en Strepies éíntlik die spil is  
waarom alles draai.

Nollie
Geb. 2016

Die kompetisie:
Janneman


